
    Azərbaycan Respublikasına dövlət səfərinə
gələn Özbəkistan Respublikasının Prezidenti
Şavkat Mirziyoyevin avqustun 22-də rəsmi
qarşılanma mərasimi olub.
    Hər iki ölkənin Dövlət bayraqlarının dal-
ğalandığı meydanda Özbəkistan Prezidentinin
şərəfinə fəxri qarovul dəstəsi düzülmüşdü.
    Azərbaycan Prezidenti İlham Əliyev və

birinci xanım Mehriban Əliyeva Özbəkistan
Prezidenti Şavkat Mirziyoyevi və xanımı
Ziroatxon Mirziyoyevanı qarşıladılar.
    Fəxri qarovul dəstəsinin rəisi Özbəkistan
Prezidentinə raport verdi.
    Prezident Şavkat Mirziyoyev Azərbaycan
əsgərlərini salamladı.
    Dövlət başçıları fəxri qarovul dəstəsinin

qarşısından keçdilər.
    Özbəkistan Respublikasının və Azərbaycan
Respublikasının Dövlət himnləri səsləndi-
rildi.
    Azərbaycan nümayəndə heyəti Özbəkistan
Prezidenti Şavkat Mirziyoyevə və xanımı
Ziroatxon Mirziyoyevaya, Özbəkistan nü-
mayəndə heyəti isə Azərbaycan Prezidenti

İlham Əliyevə və birinci xanım Mehriban
Əliyevaya təqdim olundu.
    Fəxri qarovul dəstəsi hərbi marşın sədaları
altında Azərbaycan Prezidenti İlham Əliyevin
və Özbəkistan Prezidenti Şavkat Mirziyoyevin
qarşısından keçdi.
    Dövlət başçıları və xanımları birgə foto
çəkdirdilər.

Ölkələrarası münasibətlər dostluq, qardaşlıq səviyyəsinə yüksəlib
Özbəkistan Prezidenti Şavkat Mirziyoyev Azərbaycan Respublikasında dövlət səfərindədir

*           *           *

    Avqustun 22-də Azərbaycan Respublika-
sının Prezidenti İlham Əliyevin Özbəkistan
Respublikasının Prezidenti Şavkat Mirziyoyev
ilə geniş tərkibdə görüşü keçirilib.
    Görüşdə çıxış edən Prezident İlham
Əliyev dedi:
    – Hörmətli Şavkat Miromonoviç, hörmətli
qonaqlar, əziz dostlar, sizi Azərbaycanda sa-
lamlamağa şadam.
    Biz qarşılıqlı fəaliyyətimizin mühüm
məsələlərinə dair artıq ətraflı müzakirələr
aparmışıq. Bu gün geniş tərkibdə davam
edəcəyik.
    İlk növbədə, mənim dəvətimi qəbul etdi-
yinə və Azərbaycana dövlət səfərinə gəldiyinə
görə Şavkat Miromonoviçə təşəkkürümü bil-
dirmək istərdim. Özbəkistan Prezidenti seç-
kilərində qələbədən sonra bunun birinci
dövlət səfəri olması bizim üçün xüsusilə se-
vindiricidir. İlk növbədə, Sizi inamlı qələbə
münasibətilə bir daha təbrik etmək və ilk sə-
fərinizi bizim ölkəmizə etdiyiniz üçün tə-
şəkkürümü bildirmək istəyirəm. Biz bunu
qardaşlıq və dostluq, Azərbaycana hörmət
əlaməti kimi qiymətləndiririk.
    Ölkələrimizi qədim tarix birləşdirir və bu
təməl qarşılıqlı fəaliyyətin inkişafı üçün əsas-
dır. Sevindirici haldır ki, bütün istiqamətlərdə

əməkdaşlıq çox səmərəli və məhsuldar gedir.
Düşünürəm ki, son vaxtlar ölkələrimiz ara-
sında dövlətlərarası münasibətlər ən yüksək
səviyyəyə çatıb. Özbəkistana dövlət səfərimi
və mənə göstərilən qonaqpərvərliyi məm-
nunluqla xatırlayıram. Həmçinin demək is-
təyirəm ki, Özbəkistanın şahidi olduğum sü-
rətli inkişafı, transformasiya, islahatlar, ölkənin
Mərkəzi Asiya regionunun güclü sənaye döv-
lətinə çevrilməsi məndə dərin təəssürat ya-
ratdı.
    Əlbəttə, bir çox istiqamətlər üzrə ikitərəfli
əməkdaşlıq üçün artıq ciddi baza yaradılıb.
Bu həm Sizinlə təmaslarımız, həm Azərbay-
canda, həm də Özbəkistanda və başqa yerlərdə
mütəmadi görüşlər, həmçinin dövlət struk-
turlarının nümayəndələri arasında sıx qarşılıqlı
fəaliyyətdir. Onlar da fəal işləyirlər və düşü-
nürəm ki, prezidentlərdən yaxşı nümunə gö-
türürlər. Həmçinin bilirlər ki, Sizinlə danış-
dığımız kimi, biz bütün qərarların yerinə ye-
tirilməsinin gedişinə nəzarət edəcəyik və
bunu da uğurla edirik. Biz bu gün geniş tər-
kibdə görüşdə, – ötən ay hökumətlərarası
komissiyanın iclası olub, – həmçinin bey-
nəlxalq platformalarda, eləcə də energetika,
nəqliyyat sahələri üzrə və bütövlükdə, iqtisadi
qarşılıqlı fəaliyyətdə görülmüş işlər barədə

bizə məruzə edəcək nümayəndə heyətlərinin
üzvlərinə söz verəcəyik.
    Beləliklə, hörmətli Şavkat Miromonoviç,
bir daha xoş gəlmisiniz.

***
    Prezident Şavkat Mirziyoyev çıxış edərək
dedi:
    – Sağ olun, hörmətli İlham Heydər oğlu.
Mən dəvətə, artıq Azərbaycan torpağına ayaq
basdığımız andan nümayəndə heyətimizin
bütün üzvləri ilə bərabər hiss etdiyimiz belə
mehriban, dostcasına və qardaşcasına qəbula
görə Sizə bir daha səmimi-qəlbdən təşəkkür
edirəm.
    Əlbəttə, Siz doğru qeyd etdiniz ki, yenidən
Özbəkistan Prezidenti seçildikdən sonra Azər-

baycana səfərim təsadüfi deyil. Çünki son
3-4 il ərzində biz Sizinlə birlikdə münasi-
bətlərimizi tamamilə başqa səviyyəyə yük-
səltmişik, həmçinin beynəlxalq müstəvidə.
Bu, hər yerdə hamı tərəfindən qəbul edilir.
Fikrimcə, Azərbaycan ilə strateji tərəfdaşlığın
dərinləşdirilmiş həmin vektoru öz real bəh-
rələrini verir. Həm Azərbaycan, həm də Öz-
bəkistan xalqları bunu görür.
    Artıq dediyim kimi, bu il əlamətdar ildir.
Çünki Ulu Öndər, Azərbaycanın rəhbəri,
Azərbaycan xalqının oğlu Heydər Əliyevin
yüzillik yubileyi Özbəkistanda çox yüksək
səviyyədə keçirilib. Əlbəttə, bizdə – Özbə-
kistanda Heydər Əlirza oğlunun xatirəsinə
tamamilə fərqli yanaşılır. Əslində, hesab edi-

rəm ki, görülən bütün işləri Özbəkistan xalqı
tamamilə başqa cür dəyərləndirir. Onu görən,
onunla qarşılaşan, onunla işləyən yaşlı nəsil
də bizim Özbəkistan gənclərinə çatdırıblar
ki, əslində, Azərbaycanın və Özbəkistanın
həyatın həmin çətin anlarında qarşıya qoyulan
hədəflərə çatması, Azərbaycan və Özbəkistan
rəhbərliyinin bir-birini başa düşməsi, çox
şey əldə etməsi üçün Heydər Əlirza oğlu
uzun illər əlindən gələni edib.

***
    Görüşdə xarici işlər nazirləri, Azərbaycan
Respublikası ilə Özbəkistan Respublikası
arasında əməkdaşlıq üzrə Birgə hökumətlər-
arası komissiyanın sədri, energetika, nəqliyyat
və kənd təsərrüfatı nazirləri verilmiş tapşı-

rıqlara uyğun olaraq sahələr üzrə məruzələri
təqdim etdilər.
    Dövlət başçıları əlavə tapşırıqlar verdilər.
    Görüşdə Azərbaycan ilə Özbəkistan ara-
sında siyasi, iqtisadi, ticarət, sənaye, avtomobil
istehsalı, metallurgiya, əczaçılıq, daşımalar
və digər sahələrdə əməkdaşlıq məsələləri
müzakirə edildi. Xüsusilə Azərbaycan ilə
Özbəkistan arasında birbaşa aviareyslərin
artmasından məmnunluq ifadə olundu, həftədə
15 reysin həyata keçirildiyi bildirildi.
    Həmçinin beynəlxalq təşkilatlar çərçivə-
sində uğurlu əməkdaşlıq məsələləri müzakirə
edildi. Qoşulmama Hərəkatına sədrliyin Öz-
bəkistana verilməsi barədə qərarın Bakıda
qəbul olunduğu vurğulandı.

    Avqustun 22-də Azərbaycan Respublikasının Prezidenti İlham Əliyevin Özbəkistan
Respublikasının Prezidenti Şavkat Mirziyoyev ilə təkbətək görüşü olub.

*           *           *
    Avqustun 22-də Azərbaycan Respublika-
sının Prezidenti İlham Əliyevin və Özbəkistan
Respublikasının Prezidenti Şavkat Mirzi-
yoyevin geniş tərkibdə görüşü başa çatdıqdan
sonra Azərbaycan-Özbəkistan sənədlərinin
imzalanması mərasimi olub.
    Azərbaycan Respublikasının Prezidenti
İlham Əliyev və Özbəkistan Respublikasının
Prezidenti Şavkat Mirziyoyev “Azərbaycan
Respublikasının və Özbəkistan Respublika-
sının Ali Dövlətlərarası Şurasının yaradılması
haqqında Müqavilə”ni imzaladılar.
    Azərbaycan Respublikasının iqtisadiyyat
naziri Mikayıl Cabbarov və Özbəkistan
Respublikasının investisiyalar, sənaye və
ticarət naziri Laziz Kudratov “Azərbaycan
Respublikasının İqtisadiyyat Nazirliyi ya-
nında Antiinhisar və İstehlak Bazarına Nə-
zarət Dövlət Xidməti ilə Özbəkistan Res-
publikasının Rəqabətin İnkişafı və İsteh-
lakçıların Hüquqlarının Müdafiəsi üzrə Ko-

mitəsi arasında əməkdaşlıq haqqında Pro-
tokol”u imzaladılar.
    Azərbaycan Respublikasının rəqəmsal in-
kişaf və nəqliyyat nazirinin müavini Rəhman
Hümmətov və Özbəkistan Respublikasının
nəqliyyat naziri İlhom Maxkamov “İcazə
blanklarının elektron mübadiləsi üzrə infor-
masiya sisteminin tətbiqi sahəsində əmək-
daşlıq haqqında Protokol”u imzaladılar.
    Azərbaycan Respublikasının mədəniyyət
naziri Adil Kərimli və Özbəkistan Respubli-
kasının mədəniyyət naziri Ozodbek Nazar-
bekov “Mədəniyyət sahəsində əməkdaşlıq
haqqında Protokol”u imzaladılar.
    Azərbaycan Respublikasının energetika
naziri Pərviz Şahbazov və Özbəkistan Res-
publikasının energetika naziri Jurabek Mir-
zamahmudov “Energetika sahəsində əmək-
daşlığın dərinləşdirilməsi haqqında Saziş”i
imzaladılar.

Ardı 2-ci səhifədə

    Avqustun 22-də Azərbaycan Res-

publikasının Prezidenti İlham Əliyev

və Özbəkistan Respublikasının Pre-

zidenti Şavkat Mirziyoyev mətbuata

bəyanatlarla çıxış ediblər.

    Azərbaycan Respublikasının xarici işlər naziri Ceyhun
Bayramov və Özbəkistan Respublikasının xarici işlər
naziri Baxtiyor Saidov “Azərbaycan Respublikası Təhlü-
kəsizlik Şurasının Katibinin Xidməti ilə Özbəkistan Res-
publikasının Prezidenti yanında Təhlükəsizlik Şurasının
Aparatı arasında əməkdaşlıq haqqında Memorandum”u
imzaladılar.
    Azərbaycan Respublikasının xarici işlər naziri Ceyhun
Bayramov və Özbəkistan Respublikasının xarici işlər naziri
Baxtiyor Saidov “Azərbaycan Respublikası və Özbəkistan

Respublikası vətəndaşlarının vizasız gediş-gəlişi haqqında
Sazişə əlavə və dəyişikliklərin edilməsi haqqında Protokol”u
imzaladılar.
    Azərbaycan Respublikasının xarici işlər naziri Ceyhun
Bayramov və Özbəkistan Respublikasının xarici işlər naziri
Baxtiyor Saidov “Gənclər siyasəti və idman sahələrində
əməkdaşlıq haqqında Saziş”i imzaladılar.
    Azərbaycan Respublikasının xarici işlər naziri Ceyhun
Bayramov və Özbəkistan Respublikasının xarici işlər naziri
Baxtiyor Saidov “Azərbaycan Respublikası ilə Özbəkistan

Respublikası arasında media sahəsində əməkdaşlığın inkişafına
dair Yol Xəritəsi”ni imzaladılar.
    Azərbaycan Respublikasının xarici işlər naziri Ceyhun
Bayramov və Özbəkistan Respublikasının xarici işlər naziri
Baxtiyor Saidov “Azərbaycan Respublikası ilə Özbəkistan
Respublikası arasında hərtərəfli strateji tərəfdaşlığın dərin-
ləşdirilməsinə dair 2023-2024-cü illər üzrə Yol Xəritəsi”ni
imzaladılar.
    Qeyd edək ki, səfər çərçivəsində, ümumilikdə, 20 sənəd
imzalanıb.

    Avqustun 22-də Naxçıvan Muxtar Res-
publikasında Azərbaycan Respublikası Pre-
zidentinin səlahiyyətli nümayəndəsi Fuad
Nəcəfli Babək rayonunun Qahab kəndində
olub, sakinlərlə görüşüb. 

     Görüşdə səlahiyyətli nümayəndə Azərbaycan
Respublikasının Prezidenti cənab İlham Əliyevin
müvafiq Sərəncamı ilə təsdiq olunan “Naxçıvan
Muxtar Respublikasının sosial-iqtisadi inkişafına
dair 2023-2027-ci illər üçün Dövlət Proqramı”

barədə məlumat verib, Dövlət Proqramına
əsasən görülən işlər və həyata keçiriləcək so-
sial-iqtisadi layihələri diqqətə çatdırıb. Fuad
Nəcəfli, həmçinin Babək rayon sakinləri ilə
ötən görüşlərdə qaldırılan məsələlər və onların

həlli yolları barədə məlumat verib.
     Görüşdə 56 kənd sakininin şikayəti dinlənilib,
4 sakinin yazılı şikayəti isə baxılması üçün
götürülüb, bütün müraciətlər protokollaşdırılıb.  

“Şərq qapısı”

Səlahiyyətli nümayəndə Qahab kəndində sakinlərlə görüşüb

*           *           *

*           *           *
    Bakıda “Gülüstan” sarayında

Azərbaycan Respublikasının Pre-

zidenti İlham Əliyevin və birinci

xanım Mehriban Əliyevanın adından

Özbəkistan Respublikasının Prezi-

denti Şavkat Mirziyoyevin və xanımı

Ziroatxon Mirziyoyevanın şərəfinə

dövlət ziyafəti verilib.
AZƏRTAC

    Ölkəmizdə əldə olunan hər-
tərəfli inkişaf Azərbaycan Res-
publikasının Prezidenti cənab
İlham Əliyevin rəhbərliyi ilə hə-
yata keçirilən uğurlu siyasətin
göstəricisidir. Bu siyasətin tər-
kibində regionların sosial-iqtisadi
inkişafına dair Dövlət proqram-
ları mühüm yer tutur. Dövlət
başçısının 2023-cü il 5 iyun
tarixli Sərəncamı ilə təsdiq
edilmiş “Naxçıvan Muxtar
Respublikasının sosial-iqti-
sadi inkişafına dair 2023-
2027-ci illər üçün Dövlət
Proqramı”ndan irəli gələn
vəzifələr öz uğurlu həllini
tapmaqdadır.
    “Naxçıvan” Əlahiddə Sərhəd
Diviziyasında aparılan təmir-tikinti
işlərinin vəziyyəti ilə bağlı mə-
lumat almaq üçün üz tutduq ha-
mam-camaşırxana kompleksinin
tikintisi gedən əraziyə. Məlum
oldu ki, tikinti işlərini “Güvən”
inşaat şirkəti həyata keçirir. İn-

şaatın briqadiri Zamiq Quliyev
məlumat verərək bildirdi ki, 645
kvadratmetr ərazini əhatə edən
hamam-camaşırxana kompleksi-
nin tikintisinə 35 nəfər usta və
fəhlə cəlb edilib. Zirzəmi və bir
mərtəbədən ibarət yarımtikilidə
binanın alçı-boya və astar işləri
tamamlanaraq beton işlərinə ke-

çilib, bina daxilindəki otaqlara
şap verilərək kafel döşəmə işləri
davam etdirilir. Eyni anda 50
nəfər şəxsi heyətin istifadə edə
biləcəyi binanın zəmin qatında 1
sauna, 2 əşya-xidmət, paltarların
soyunulub-geyinmə, paltar şkafı,
bərbər və 4 sanitar qovşaq otaqları
olacaq.

Birinci mərtəbədə 200
kvadratmetrlik duş kabin, is-
tirahət, dərzi, qarderob, ocaq-
xana, mətbəx, ütü, tibb, ca-
maşırxana və 2 sanitar qovşaq
otaqları nəzərdə tutulub. Ca-
maşırxana xidmətinin keyfiy-
yətini artırmaq üçün son model
avadanlıqların sifarişi nəzərdə
tutulan kompleksdə paltarlar
bu avadanlıqlar vasitəsilə yu-

yulacaq, qurudulacaq və təmiz-
lənəcək.
    Hamam-camaşırxana kom-
pleksinin daxilində son tamam-
lama işlərinin getdiyini deyən
briqadir vurğuladı ki, təxminən,
2-3 ay müddətinə tikinti-quru-
culuq işləri tam başa çatacaq. 
    “Naxçıvan” Əlahiddə Sərhəd

Diviziyasında hamam-cama-
şırxana kompleksi ilə yanaşı,
bir sıra tikinti-quruculuq işləri
mütəmadi davam etdirilib.
Maddi-texniki təminat şöbə-
sinin rəisi, polkovnik-leyte-
nant Pərviz Həşimov bildirdi
ki, əsas diqqət şəxsi heyətin

hərtərəfli məişət şəraiti ilə təmin
edilməsinə və tikinti-quruculuq
işlərinin keyfiyyətlə aparılmasına
yönəldilib. Qeyd edək ki, sərhəd
diviziyasının giriş qapısında II
Vətən müharibəsində şəhid ol-
muş sərhədçilərin xatirəsini əbə-
diləşdirmək üçün möhtəşəm “Şə-
hidlər kompleksi” abidəsi ucal-

dılıb. Bununla yanaşı, tribuna
inşa edilib, diviziyanın mərkəz-
ləşdirilmiş təmir emalatxanasında
3 “Mitsubishi”, 5 “MAZ”, 2
“UAZ”, 1 “VAZ” və 1 “QAZ-
3308” markalı avtomaşın təmir
olunaraq yenidən istifadəyə ya-
rarlı hala gətirilib. Qərargah bi-
nasında, qarovul evində və 72
yerlik 2 mərtəbəli uşaq bağça-
sında kondisionerlər quraşdırılıb,
təlim-tədris mərkəzinin binasında
təmir işləri görülüb, qazanxana-
larda, su-kanalizasiya, elektrik
və qaz xətlərindəki nasazlıqlar
aradan qaldırılıb, 12-ci Sərhəd
Zastavasının transformator və
artezian nasosu təmir olunub. 

Əlahiddə Sərhəd Diviziyasının
xidməti ərazisində əsas və kö-
məkçi sərhəd nişanları, mühəndis
çəpərləri, müşahidə qüllələri, isin-
mə məntəqəsi, sərhəd yolları təmir
edilib, əlavə maneə zolaqları qu-
raşdırılıb, nəzarət iz zolağı işlək
vəziyyətə gətirilib, ləpirçilik şə-
hərciyi düzəldilib, müdafiə möv-
qeləri, təknəfərlik səngərlər, dis-
lokasiya yerlərində sığınacaqlar
hazırlanıb, sərhəd naryadlarının
xidmət aparma yerlərində köl-
gəliklər düzəldilib. 
    Həmçinin 5,81 hektar sahədə
yerləşən atçılıq subyekti tikililərlə
birgə diviziyanın istifadəsinə ve-
rilib. Burada hazırda 19 adda
xarici və yerli sort xidməti atlar
yetişdirilir ki, bu gələcəkdə də
davam etdiriləcək. 

- Fariz  ƏHMƏDOV

“Naxçıvan” Əlahiddə Sərhəd Diviziyasında hamam-camaşırxana 
kompleksinin tikintisi və təmir-quruculuq işləri davam etdirilir      Muxtar diyarımızda tikinti-quruculuq iş-

lərinin həyata keçirilməsində əsas aparıcı
yerdə duran
layihələrdən
biri də təlim-
tədris müəs-
sisələri üçün
yeni binaların inşasıdır. Şahbuz şəhərində
tikilən məktəbdənkənar təhsil müəssisəsi
üçün bina da bu tədbirlərin davamıdır. Zirzəmi
ilə birlikdə dörd mərtəbədən ibarət olan bi-
nanın zirzəmisində qarderob, texniki otaqlar,
yeməkxana, sinif otaqları, kabinələr yerlə-
şəcək. Birinci mərtəbədə əl işlərinin nümayişi
üçün nəzərdə tutulmuş geniş sərgi zalı, tə-
lim-tədris üçün nəzərdə tutulmuş sinif otaqları,
ikinci mərtəbədə də eyni ilə müxtəlif yaş
qrupları üçün nəzərdə tutulmuş sinif otaqları,
aidiyyəti şöbələr yerləşəcək. Üçüncü mərtə-
bədə isə rəqs zalı, qəbul otağı və digər təlim
otaqları yerləşəcəkdir. Naxçıvan Muxtar Res-
publikası Təhsil Nazirliyinin mətbuat xid-
mətindən aldığımız məlumata görə, binada
Uşaq-Gənclər Yaradıcılıq, Turist-Diyarşünaslıq
və Texniki Yaradıcılıq mərkəzləri fəaliyyət
göstərəcək. Burada müxtəlif innovativ dər-
nəklərin fəaliyyəti üçün müasir şərait yara-
dılacaq. Həmçinin binalarda səma cisimlərini
müşahidə etmək üçün avadanlıqlar quraşdı-
rılacaq. Bir sözlə, məktəbdənkənar təhsil
müəssisələrində yaradılan müasir şərait uşaq,
yeniyetmə və gənclərin maraq, meyil və ba-
carıqlarının, intellektual səviyyələrinin, ya-
radıcılıq qabiliyyətlərinin inkişafına geniş
imkanlar yaradacaqdır. Qeyd edək ki, binanın
tikintisini “Cahan” Holdinq həyata keçirir.
Binanın yeni tədris ilində istifadəyə tam
hazır olması təzərdə tutulub.

- Məcid RƏŞADƏTOĞLU

Məktəbdənkənar təhsil müəssisəsi üçün yeni bina tikilir

    Zaman-zaman müəyyən siyasət-
lərin, fəsad dolu qonşuların, xüsusən
də imperializmin qurbanına hədəf-
lənmiş Azərbaycan tarixi sanki müs-
təqillik əldə etdikdən sonra yenidən
nəfəs almağa başladı. Cansız dedi-
yimiz daşlar, tikililər və digər maddi
mədəniyyət nümunələri çiçəklənmə
dövrünə qədəm qoydu. Aparılan təd-
qiqatlara, araşdırmalara imkan ya-
radıldı ki, tarixi köklərimizin dövlət
səviyyəsində yenidən öyrənilməsi
istiqamətində layiqincə işlər görül-
sün. Müstəqil dövlətin Azərbaycan-
çılıq kimi böyük ideoloji prinsipinə
hesablanmış bu həssaslıq, dövlətin
öz ölkəsinə və xalqına ən böyük
töhfəsidir. Hər birimiz atacağımız
addımımızda dövlətimizin bu ənə-
nəsinə sadiq qalaraq kök salmış iz-
lərimizə yenidən ayaq basıb, görünən
və görünməyən tərəfləri aydınlatmaq
prinsipində olmalıyıq. 
    Müstəqilliyimizə qədər hər dö-
nəmdə tariximiz, mədəniyyətimiz
kimi dini inanclarımızı yaşatmaq,
ibadətgah yerlərimizə üz tutmağımız
müəyyən basqılara və təqiblərə məruz
qalmağımızla nəticələnmişdir. Lakin
bunlara baxmayaraq, xalqımızın ta-
rixboyu apardığı ən ağır mübarizə-
lərdən biri də sədaqətlə öz maddi-
mənəvi irsinə sahiblənərək bu ali
dəyərləri qoruyub saxlamaq missi-
yasını özlərinə borc bilməsi olub. 
     Qədim yurd yeri, tarixi izləri özün-
də ehtiva edən Culfa rayonunun Xa-
nəgah kəndi... O kənd ki əsrlərin sı-
nağına meydan oxuyaraq tarixi qala
rolunu oynamış, düşmənlərə sinə gə-
rərək bugünkü günümüzdə də mərd-
lik, mübarizlik simvolumuza çevril-

mişdir. Xanəgah kəndi, adından da
göründüyü kimi, dini ritualların ke-
çirildiyi və dini elmlərlə bağlılığı
olan kəslərin ibadətgahına çevrilmiş
müqəddəs bir məkandır. Kəndə daxil
olarkən Əlincəqalanın əzəməti, ya-
maclardan Günəş kimi parlayan Şeyx
Nəiminin türbəsi, səfalı havası və
insanları oraya üz tutan qonaqları
nağıllardakı kimi xeyirxahlıqla sa-
lamlayır. Kəndi addım-addım gəz-
dikcə tarix sanki insanı hər qarışda
keçmişə boylanmağa vadar edir. “Səni
bu hüsni-camal ilə, kamal ilə görüb,
qorxdular həqq deməyə, döndülər
insan dedilər”, – deyən haqq şairimiz
ölməz Nəsiminin ustadı Fəzlullah
Nəiminin izləridir kəndin hər köşəsi... 
    Orta əsrlər dövründə Azərbay-
canın bir çox bölgəsində, o cümlədən
adını xüsusi qeyd etdiyimiz Culfa
rayon Xanəgah kəndində İslam ayin-
ləri özünü əyani olaraq göstərmək-
dədir. Maddi-memarlıq abidələri
olan daş tikililərimizin bir çoxu bu-
nun ən bariz göstəricisidir. Belə ki,
həmin dövrlər təsəvvüf və irfan ol-
duqca nüfuzlu bir dini-ideoloji, ic-
timai-tarixi, əxlaqi-mənəvi və əqli-
məfkurəvi cərəyan olmaqla təzadlı,
özünəməxsus çoxşaxəliliyi ilə mü-
rəkkəb irəliləmə yoluna cığır aç-
mışdır. Elmi-fəlsəfi baxış nöqteyi-
nəzərindən kəskin mübahisə və mü-
cadiləyə baxmayaraq, bu yoldan
mənəvi qida alan İslam alimləri zən-
gin bir irfan məktəbinin təməlini
qoymuşlar. Xanəgah kəndi, demək
olar ki, Azərbaycanda çox yayılmış
dini cərəyanlardan olan hürufilik
fəlsəfəsinin əsas dayanıqlı məkan-
larından biri kimi özünəməxsus bir

məktəb rolunu oynamışdır. Bəlkə
də, budur Xanəgah kəndinin insan
ruhuna mənəvi rahatlıq gətirən ab-
havası... Bu doğma diyarı gəzdikcə
tarixi tikililərlə sanki canlı ünsiyyət
qurub söhbət edirsən.
     Kəndi qədəm-qədəm gəzdikcə orta
əsrlərə aid xırda günbəzli bir tarix-
memarlıq abidəsi ilə qarşılaşdıq. Qə-
dim yurd yerinin ən yaşlı sakinləri
buranın adını “Xan hamamı” kimi

bildiklərini nəzərimizə çatdırdı. Lakin
elmi mənbələrə, alim və tədqiqatçı-
larımızın araşdırmalarına nəzər sal-
dıqda məlum olur ki, 1978-ci ildə
torpağın altından aşkar edilmiş bu
abidə vaxtilə burada yaşamış dərviş
təriqətlərinə mənsub olub. Əlincəqa-
lanın gündoğan hissəsindən bir az
aralıda yerləşən bu qədim tikili, planda
dördkünc formada olmaqla yan tə-

rəflərdən divarla əhatələnərək
üstü bişmiş qırmızı kərpicdən
günbəzlə bağlanmışdır. Şərq
memarlıq xüsusiyyətlərini
özündə əxz edən binanın gün-
bəzinin orta hissəsi də özünə-
məxsus, fərqli formadadır. Belə
ki, bəhs etdiyimiz tarixi tikilinin
günbəzi üzərində həm hava-
landırma, eləcə də Günəş işı-
ğının içərini daha da aydınlat-
ması üçün nəzərdə tutulmuş kiçik bir
dördayaqlı balaca günbəz yerləşir.
Qeyd edək ki, bir çox qədim ha-
mamların günbəzlərinin üzərində bu
cür tikiliş formasına rast gəlindiyindən
yerli sakinlər də buranın hamam ol-
duğunu düşünürlər. Hətta yaşlı sa-
kinlərlə danışıq zamanı onu da bil-
dirdilər ki, həmin dövrdə abidənin
yer döşəməsi hansısa səbəbdən sö-
külmüş, içəri və çöl tərəfindən su
boruları çıxarılmışdır. Bəlkə də, bu
səbəbdəndir ki, yerli kənd sakinləri
oranın hamam olduğu qənaətindədirlər. 
    Memarın xüsusi sənətkarlıq mə-
harəti və ali memarlıq məktəbinə
mənsubluğu abidənin kvadrat əsasdan
günbəzə keçid sistemində daha aydın
görünür. Memar binanın daxilindən
bu quruluşu künc trompları vasitəsilə

həll etməklə bu adi trompların daxili
quruluşunun mükəmməl və estetik
baxımdan da gözoxşayan interyerin
ərsəyə gəlməsinə nail ola bilmişdir.
Trompları birləşdirən yelkənlər me-
mar tərəfindən olduqca orijinal halda
stalaktitə bənzər forma almışdır. Abi-
dənin taxta qapısı üzərində və sol
tərəf divarında baştağı üçkünc formalı
olan pəncərə yerləşir. Digər iki di-
varda isə eyni formalı baştağlar

qapalı formada yer alır. Həmin bu
iki qapalı baştağın aşağı hissəsində
isə dördkünc formada taxçalar yer
almaqdadır. Alimlərin araşdırmalarına
görə, bu tip xüsusi günbəzli tikililər
orta əsrlərin “Təkyə” və eləcə də
“Zaviyə” adlandırılan dini müəssi-
sələr qrupunu təmsil edirmiş. Buna
əsaslanaraq da qeyd etmək olar ki,
dərviş təriqətinə mənsub olan şəxslər

bu və bunun kimi tikililərdə ömür-
lərini ibadətə həsr ediblər. 
    Əməkdar elm xadimi, memar,
professor Əbdülvahab Salamzadə
və sənətşünaslıq doktoru, professor
Kamil Məmmədzadənin birgə təd-
qiqləri zamanı da bu memarlıq abi-
dəsinin XIV əsrə aid olması ehti-
malını xüsusi olaraq qeydlərində
göstərmişlər. 
    Təəssüf ki, bu binanın kitabə və
bu kimi məlumat mənbəyi olan digər
ünsürlərinin günümüzə kimi gəlib
çatmaması abidənin dəqiq tarixinin
müəyyənləşdirilməsinə imkan ver-
mir. Lakin bu kimi hallarda alim və
tədqiqatçılarımız günbəzin dayaq
sisteminin təşkilinin yuxarıda şərh
olunmuş xüsusiyyətlərinə istinad
edərək onun tarixini təxminən də

olsa, müəyyənləşdirməyə çalışmışlar. 
    Yuxarıda qeyd etdiyimiz kimi,
ölkəmizin 70 il sovetlər birliyinin
tərkibində bu ideologiyanın təsirinə
məruz qalması bütün sahələrdə özünü
göstərdiyi kimi, tarix-memarlıq abi-
dələrimizdən, o cümlədən insanların
dini inanclarından da yan keçmə-
mişdir. Yerli kənd camaatı ilə söh-
bətimiz zamanı onu da öyrəndik ki,
“təkyə” kimi bilinən tarixi tikilinin
yaxınlığında, təqribən, eyni ölçüdə
həmin abidəyə bənzər bir tikili də

olub. Son zamanlara kimi uçub da-
ğılmış formasının bir hissəsi qalsa
da, biganə və laqeyd münasibət
üzündən orada yaşayan sakinlər tə-
rəfindən tamamilə məhv edilərək,
tarixin dolanbac küçələrində izini
itirərək yaşadıqları evlərin həyətyanı
sahələrinə əlavə etmişlər. 
    Təəssüf hissi ilə qeyd edək ki,
ölkə əhəmiyyətli bu cür tarix-me-

marlıq abidəsi hələ də qapısı
bağlı halda, incə toxunuşlarla
bərpasını gözləmək ümidi ilə
kənd sakinlərinin xeyir-duası
nəticəsində ayaqda durub. Bu
qədər incə və həssas, Şərq üs-
lubunda tikilmiş əzəmətli me-
marlıq abidəsi tarixi çətinliklərə,
təbii hadisələrə, siyasi çaxnaş-
malara məkan olmuş, sinə gərib
gövdə verərək ayaqda durmuş-

dur. Bu tarix saçan incimiz yarasına
məlhəm olmağımızı gözlədiyi halda,
adi qara suvaqla abidəyə yamaq vu-
rularaq yarası qanadılmış, lakin bağrı
yansa da, çatlasa da, Əlincəqaladan
aldığı məğrurluqla bir an olsun öz
duruşunu itirməmişdir. Divarları
nəm çəkmiş, açılmayan qapısında
hörümçəklərin ilmə-ilmə tor atdığı
bu abidə ümid edirik ki, dövlət qay-
ğısından bəhrələnərək ora üz tutan
yerli və əcnəbi turistlərin sevimli
məkanına çevriləcək. Bu qapını açıb
tarixə ümidlə boylanmaq da “Şərq
qapısı”nın şanlı tarixinə jurnalist
qələmindən süzülən həssas duyğu-
larla yazıldı. Abidənin yenidən bər-
pasınının xəbərini yazmaq arzusuyla
da oradan ayrıldıq.

- Aidə İBRAHİMOVA

Hörümçəklərin ilmə-ilmə tor atdığı memarlıq abidələrimiz
Tarixi abidələrimiz milli sərvətimizdir

Qobustandan Gəmiqayaya kimi silinməz izlərlə həkk olunmuş
qədim, çoxəsrlik Azərbaycan mədəniyyəti hər dövrdə sivilizasi-

yanın beşiyinə çevrilmişdir. Tarixboyu abidələrimizin başına nə oyunlar
gətirilsə də, tarixi izlər silinməyə çalışılsa da, Əcəmi Əbubəkr oğlu
kimi dünya şöhrətli memarlarımızdan miras qalan mədəniyyətimizin
zərif və nümayişkəranə göstəricisi olan abidələrimiz tarixin qıy vuran
səsindən haray salaraq bizi öz ağuşuna səsləyir, sinəsinin necə dağ-
landığını, bağrının necə yandığını küçə-küçə, dalan-dalan qışqırır.
Sanki yuxudan səksənib oyanırıq, İlahi! Bizim əslimizə, nəslimizə
şahid olub, tarix qoxan bu abidələrə etinasız yanaşmaq bizə üzüqaralıqdan
başqa heç bir fayda verməz.

    İnsanların səyahət etmək istəyi
qədim dövrlərdən məlum olsa da,
bu istək artıq müasir dövrümüzdə
fenomenal bir sahəyə çevrilib. Tə-
sadüfi deyil ki, bu gün fərqli ölkə
və regionları, xalqları və mədəniy-
yətləri əyani öyrənməyin ən münasib
yolu turizmdən keçir. Turizm, eyni
zamanda ölkələri bir-birinə yaxın-
laşdırır, beynəlxalq əlaqələri möh-
kəmləndirir, iqtisadi və mədəni bağ-
ları inkişaf etdirir. Bütün bu tərəfləri
ilə yanaşı, turizm həm də ölkələrə
valyuta gətirir. Lakin turizmin kütləvi
inkişafı o ölkələrdə baş verir ki,
orada kiçik biznesin yolu daim açıq
olur. Təbii ki, işsizlik əmsalı çox,
əməkhaqqı isə az olan ölkələrdə
turizmin inkişafı mümkün deyil.
Çünki turizm ən çox xidmətlər top-
lusunu əhatə edir. Xidmət sahələrinin
inkişafı isə yalnız kiçik biznesin
üzərində qurulur. Kiçik biznes isə
çoxşaxəlidir, eyni zamanda ölkə iq-
tisadiyyatının əsas sütunu sayılır.
    Bu gün dünyanın iqtisadi baxım-
dan ən güclü ölkələrində büdcə və-
saitlərinin təminatında ən mühüm
yeri kiçik biznesin gəlirləri tutur.
Bu cür inkişaf etmiş ölkələrdə ümumi
daxili məhsulun 3-5 faizi böyük şir-
kətlərə aid olur. Geridə qalan yüz
milyardlarla dollar dəyərində məhsul
istehsalı və xidmətlər isə məhz kiçik

müəssisələrin payına düşür. Turizmin
inkişafında kiçik biznesin rolunu
ona görə qabardırıq ki, bu biznes
turizmin bu gününə və gələcəyinə,
sözün həqiqi mənasında, nəzarət
edir. Uzağa getməyək, istənilən ölkə -
də turistlərin istifadə etdiyi bütün
xidmət sahələrinin başında kiçik biz-
nesin təmsilçiləri dayanır. Dünyada
elə bir nümunə yoxdur ki, hər hansı
böyük şirkət bütün bu xidmətləri
ödəmək imkanında olsun. Bu, fiziki
baxımdan da mümkün deyil. Buradan
isə belə nəticə çıxarmaq mümkündür
ki, kiçik biznes inkişaf edirsə, turizm

də inkişaf edəcək. Bu baxımdan tu-
rizmin inkişafı sosial-iqtisadi vəziy-
yətə öz təsirini göstərir.
    Qeyd etdiyimiz kimi, turizm di-
gər ölkələrlə münasibətlərdə mü-
hüm rol oynayır. Çünki beynəlxalq,
iqtisadi və mədəni əlaqələrin inki-
şafına təkan verir, iqtisadi inteq-
rasiya yaradır, valyutanın, işçi qüv-
vəsinin və kapitalın ölkələrarası
sərbəst hərəkətinə zəmin yaradır.
Digər tərəfdən məlumdur ki, turizm
siyasi baxımdan sabit ölkələrdə
daha çox uğur qazanır. Eyni za-
manda turizm həm də iqtisadi və

siyasi sabitliyin qorunmasına şərait
yaradır. Çünki turizmdən gələn
gəlir əhalinin müxtəlif təbəqələri
arasında ədalətlə – görülən işin
müqabilində paylanılır. Bundan
əlavə, turizm yeni iş yerlərinin ya-
radılmasına səbəb olur. Çünki tu-
rizm məhsulunun hazırlanmasında
çox insan iştirak edir. Belə məhsula
tələbatın artması isə paralel olaraq
sektora yeni işçiləri cəlb edir. Bu-
radan isə o nəticə alınır ki, turizm
dövlət büdcəsinin formalaşmasında,
ticarət balansının sabitləşməsində
əhəmiyyətli rol oynayır.

    Turizmin mənfəəti təkcə iqtisadi
tərəfləri ilə ölçülmür. Turistlərin ge-
diş-gəlişi nəticəsində xalqlar arasında
münasibətlər daha da dərinləşir, in-
sanlar arasında etibar yaranır. Möv-
cud problemlər, konfliktlər daha real
və əyani şəkildə təbliğ olunur. Yəni
ölkəyə gələn turistlər getdikdən sonra
olduqları yerlərin təbliğatçılarına
çevrilirlər. Bu baxımdan beynəlxalq
turizm ekspertlərinin dili ilə desək,
turistlər sosial-iqtisadi-mədəni inki-
şafın katalizatoru rolunu oynayırlar.
Beləliklə, bütün bu tərəflərini ümu-
miləşdirsək, belə demək mümkündür
ki, turizmin inkişafı üçün əlverişli
biznes mühitinin yaradılması ən
vacib şərtdir. Təsadüfi deyil ki, ölkə
başçısının Sərəncamı ilə təsdiq olun-
muş “Naxçıvan Muxtar Respubli-
kasının sosial-iqtisadi inkişafına dair
2023-2027-ci illər üçün Dövlət Pro -
qramı”nda nəzərdə tutulmuş 11 prio-
ritet istiqamət üzrə birinci yerdə
muxtar respublikada əlverişli biznes
mühitinin yaradılması göstərilir. Təbii
ki, əlverişli biznes mühiti olan yerdə
kiçik biznesin inkişafı qaçılmazdır.
Kiçik biznesin mövcudluğu isə tu-
rizmin inkişafını təmin edən əsas
şərtdir.

- Səbuhi HƏSƏNOV
Naxçıvan Muxtar Respublikasının

Əməkdar jurnalisti

Turizm yeganə “məhsuldur” ki, 
ölkələr onun idxalını ixracından daha çox arzu edirlər

Bu sahəni inkişaf etdirməyin yolu potensial bazaya malik olmaq deyil, 
kiçik biznesi inkişaf etdirməkdir

Turizm



     Əvvəla, onu diqqətə çatdıraq ki, “Əcəmi”
Nəşriyyat-Poliqrafiya Birliyində nəfis tərtibatla,
200 nüsxə tirajla çap olunan bu kitab ömrünün
40 ilini Azərbaycan təhsilinə, elminə
həsr edən professorun keşməkeşli və
nailiyyətlərlə zəngin olan həyatına,
elm aləmindəki uğurlu axtarışlarına
həsr olunub. Ziyalı dostlarının, tələ-
bələrinin, qohum və ailə üzvlərinin
barəsində yazdığı xatirələrdən ibarət
olan kitabda dilçi alim, şair, pedaqoq
və ən əsası nümunəvi insan Elbəyi
Maqsudovun həyat və yaradıcılığı
tam, dolğun şəkildə canlandırılıb. 
    Kitabın tərtibçisi və redaktoru, filologiya
üzrə fəlsəfə doktoru, dosent Aypara Behbu-
dovanın “İnsanlıq nümunəsi olan alim ömrü”
başlıqlı ön sözü professorun həm həyat və
yaradıcılığını, həm də nümunəvi keyfiyyətlərini
oxucu ilə tanış etmək baxımından həssaslıqla
qələmə alınıb. Müəllif sanki Elbəyi Maqsudovu
yenidən tanımaq fürsətini dəyərləndirirmiş
kimi, alimin ömür yolundan ürək dolusu
danışır. Məqaləni oxuduqca bizə də aydın
olur ki, dəyərli ziyalı Elbəyi müəllim, həm də
sinəsində bir elin yükünü daşıyacaq qədər
böyük xeyirxahlığa, zəngin mənəviyyata malik
insan olub. Yəni ki, qarabağlı olmasa da Qa-
rabağın, Şuşanın, Zəngəzurun, o taylı-bu taylı
Azərbaycanın yükünü sanki çiyinlərində gəz-
dirib. Bəlkə, elə buna görədir ki, hər dəfə
söhbət otuz ilə yaxın düşmən tapdağı altında
qalan Qarabağdan düşəndə dilindən özünün
qələmə aldığı bu misralar süzülürdü: 
    Məni o torpaqlar yandırıb, yaxır,
    Alışan qəlbimdə şimşəklər çaxır.
    İçimdən şəhidlik qanları axır.
    Sevgisiz bir ürək ruhsuz bədəndir,
    Sevgim də, ruhum da ancaq Vətəndir. 
    “Ön söz”ün son hissəsində müəllifin yazdığı
fikirlər düşünürəm ki, bizim kimi digər oxu-
culara da böyük təsir bağışlayır. Ən azından
ömrü necə, nə cür yaşamalı olduğumuzun
bələdçiliyini edir bizə. Həmin hissədə yazılıb:
“Elbəyi Maqsudovun xoşbəxtliyi ondadır ki,
zənginlərdən, milyonçulardan fərqli olaraq

onun varidatı mübahisə və mü-
naqişə mövzusu deyil, onun va-
ridatı hamımızındır, bütün xal-
qındır. İllər, əsrlər keçəcək, amma
gələcəyini elmə bağlayan hər bir
azərbaycanlı kitabxana rəflərindən
onun kitablarını götürərkən bu
adı hörmətlə oxuyacaq: Elbəyi
Maqsudov. Və əminəm ki, onun
kitablarını əlinə alan hər kəsin

dilində bu fikirlər səslənəcək: Allah sənə
rəhmət eləsin, Elbəyi müəllim, xeyirxah insan,
əsl ziyalı idi...”
    Kitabın növbəti hissəsində Elbəyi Maqsud -
ovun yaradıcılığına, həyatına, müəllimlik və
alimlik fəaliyyətinə yaxşı bələd olan, elm yo-
lunda birgə irəliləyib bu müqəddəs fəaliyyətin
məsuliyyət yükünü birgə çəkən dəyərli ziyalı,
akademik İsa Həbibbəylinin “İntellektual dü-
şüncəyə malik ziyalı” başlıqlı məqaləsi ilə
qarşılaşır oxucular. Məqalədə mərhum alimin
yaradıcılığı və şairliyi, poetik şeir nümunələri
ayrı-ayrılıqda təhlil olunub. Akademik İsa
Həbibbəyli bir faktı burada diqqətə çatdırır
ki, Elbəyi Maqsudovun əksər şeirləri musiqi
tutumlu, ecazkar təbiətli, təsir imkanlarına
malik poetik nümunə gücündə olan şair dü-
şüncəsinin məhsuludur. Təsadüfi deyildir ki,
alimin “Naxçıvanlılar”, “Vətəndir”, “Ata”,
“Zəfər marşı”, “Anacan”, “Elm məbədim”
və digər şeirlərinə mahnılar bəstələnmişdir. 
    Elbəyi Maqsudov yaradıcılığını şaxələndirən
və dəyərli edən mövzulardan biri də Azərbaycan
dilinin saflığı və inkişafı yolunda göstərdiyi
xüsusi xidmətlərdir. Kitabda yer alan bir çox
məqalədə mərhum alimin dilçilik sahəsindəki
fəaliyyəti ayrı-ayrılıqda təhlil olunub. Görkəmli
akademikimiz İsa Həbibbəyli alim haqqında
yazır: “Elbəyi Maqsudov bədii yaradıcılığında
bədii istedadı ilə yanaşı, həm də intellektual
təfəkkürə malik olması ilə seçilmişdir. Onun
Azərbaycan dilinin qrammatik anlayışlarına
həsr etdiyi şeirlər vəznli-qafiyəli dilçilik təli-

midir. Elbəyi Maqsudov Azərbaycan dilinin
intellektual ədəbi qrammatikasının müəllifidir”. 
     Yeni nəşrdən o da aydın olur ki, alim, ədə-
biyyatımızda yer alan bir çox janrlara xüsusi
yer verib. Hətta ədəbi nümunələr içərisində
az-az istifadə olunan dodaqdəydilər Elbəyi
müəllim yaradıcılığında öz əksini tapıb. Mə-
lumdur ki, ədəbiyyatımızda çox az istifadə
olunan bu janr yaradıcı insandan xüsusi savad
və bilik tələb edir. Qafiyənin düzgün qoyuluşu,
saitli, samitli sözlərin ahəngə uyğun verilməsi,

orfoepik qaydaların düzgün mənimsənilməsi
və digər zəruri nümunələr sözügedən janrı
fərqləndirən ən əsas keyfiyyətlərdəndir. Kitabdakı
bir nümunəyə diqqət yetirək: 
    Düşmən qəm ələyib könlüm bağına,
    Çəkilməz dumanlar çöküb bağıma,
    Boylanıb-boylanıb Qarabağıma, 
    Boynumu burmasan mən ölləm, ölləm. 

Kitabın növbəti hissələrində, yenə də Elbəyi
Maqsudovun yaşadığı ömür alim və ziyalı
dostları, tələbələri tərəfindən vəsf edilir. Bu
cümlələrdə sadə, ailəsinə bağlı, işini, peşəsini
sevən alim ömrü bütün reallıqları ilə canlandırılıb.
Gözlənilməz cismani ayrılıq sanki hər kəsə
“eldən gedənlər” sözünün həqiqətini daddırır.
Bu ayrılığa inanıb qələmə, kağıza sığınanlar
da var, inanmayıb qəlbində saxladığını şeirlərə
töküb, mərhum alimlə olan xatirələri yada salan
da var...
    Akademik, Azərbaycan Milli Elmlər Aka-
demiyası Naxçıvan Bölməsinin sədri İsmayıl
Hacıyev “Şərəfli ömrün mənalı illəri” başlıqlı
məqaləsində alimin şərəfli ömrünün ən zirvə
məqamını alimliklə yanaşı, sadə kənd yerində,
ona ehtiyacı olan şagirdlərə dərs dediyi müəl-
limlik dövrü ilə əlaqələndirir. Hətta Elbəyi
Maqsudovun bir tövsiyəsini də diqqətimizə
çatdırır: “Müəllim olmaq o deməkdir ki, ürə-
yinin odunu, gözünün nurunu, ömrünün ən
qüdrətli çağlarını qətrə-qətrə, zərrə-zərrə uşaq-
lara paylayasan. Əgər bunu bacaracaqsansa,
bu peşənin ardınca get”. 
     Qısa ömrünün böyük bir hissəsini elm yo-
lunda şamtək əridən bu alim haqqında yazılan
xatirələr o qədər şirin və maraqlıdır ki, kitabı
vərəqlədikcə həm alimin həyatının saflığı, həm
də heç bir qarşılıq güdmədən, hətta tərifdən
belə uzaq gördüyü işlər, ələlxüsus da Vətənə
olan qeyri-adi bağlılığı diqqətdən kənarda
qalmır. Bu sıradan bağlılıq deyil. Çünki Vətən
mövzusunda yazılan şeirlərindən də hiss olunur
ki, şair yalnız doğulduğu torpağa sevgi bəsləmir,
O həm də məmləkətimizi tam, bütöv görmək

eşqi ilə alışıb yanır. Bu mənada, tibb elmləri
üzrə fəlsəfə doktoru, dosent Adil Məmmədovun
“Dünya boyda bir ürəyin Vətən harayı” başlıqlı
məqaləsində Elbəyi müəllimin poetik yaradı-
cılığından gətirdiyi bir nümunə diqqətimizi
çəkir: 
    Ölüm ayağında, şir qəfəsində
    Sorsalar: “Ən əziz, ən doğma nədir?” 
    O vaxt iftixarla, son nəfəsimdə
    Deyərəm: bir Anam, bir də Vətəndir. 
    Kitabı mütaliə edərkən alimin yaradıcılığında
xüsusi yer tutan bir məsələ diqqətimizdən ya-
yınmır. Hətta alimin şəxsi yaradıcılığına bu
cür həssaslıqla yanaşması onu ədəbiyyatımızın
ölməz siması, görkəmli el aşığı Aşıq Ələsgərlə
bir məqamda həmfikir edir. Bir zamanlar ustad
aşığın “Adım Ələsgərdi, əslim Göyçəli”,
“Adım Ələsgərdi, Göyçə mahalım” fikirləri
necə onun doğulub boya-başa çatdığı torpağa
bağlı olduğunu sübut edirdisə, mərhum alim-
şair Elbəyi Maqsudovun şeirində söylədiyi
“Ay Kərəm çatağı – Kərməçatağım” ifadələri
də onun öz ata-baba yurduna qırılmaz tellərlə
bağlı olduğunu göstərir. Kitabda bu mövzuya
ayrıca toxunan tibb elmləri üzrə fəlsəfə doktoru,
dosent Adil Məmmədov yazır: “Elbəyi Maq-
sudovun “Gərməçataq” toponiminə “Kərəm
çatağı” – deyə müraciət etməsi çılğın vətən-
pərvərlik hissinin təcəssümüdür”:
    Ay Kərəm çatağı – Kərməçatağım
    Gəncliyim səninlə mətinləşibdir
    Ey mənim torpağım, suyum, ocağım,
    Sənsiz yaşamağım çətinləşibdir. 
    Yeni nəşrdə bir sıra ziyalıların, dosentlərin,
jurnalistlərin doğmalarının, eləcə də alimin
ömür-gün yoldaşı Səmayə Maqsudovanın xa-
tirələri yer almaqdadır. Bu xatirələrin hər biri
Elbəyi Maqsudovun həyatına, yaradıcılığına
tuşlanan, gələcək nəsillərə örnək olan əsl
ziyalı, əsl alim ömründən söz açan yaradıcılıq
nümunəsidir. 
    İnanırıq ki, kitabı başdan sonadək oxuyan
hər kəs, ömrü elmlə üz-üzə, göz-gözə keçən
alim ömrünün incəliklərinə dalacaq, 63 illik
ömrün ən ülvi çağlarından xəbərdar olacaq,
xatirələrin ağuşunda gah Vətən həsrətli şeirləri
dinləyəcək, gah parta arxasında şagirdlik ya-
şayacaq, gah da Elbəyi Maqsudovun dilindən
qələmə alınmış əhvalatlara şahid olacaq. Hə,
bir də cismani ayrılıqla əbədiyaşarlığa qovuşan
elm adamının dilindən öz vəsiyyətini dinlə-
yəcək...
    Minilliyin sonunacan
    Yoxmuş kimi anılaydım. 
    Heç olmazsa, yüz ildən bir
    Bircə dəfə anılaydım.

- Məcid RƏŞADƏTOĞLU

Sevgim də, ruhum da ancaq Vətəndir...

     Türkiyənin Ədirnə şəhərində
15 İyul şəhidlərinin xatirəsinə həsr
olunmuş VI Balkan açıq uşu kunq-
fu çempionatı keçirilib. 3 gün da-
vam edən yarışda 17 ölkədən,
ümumilikdə, 1125 idmançı me-

dallar uğrunda mübarizə aparıb.
Azərbaycan yığma koman-
dasında çıxış edən Naxçıvan
idmançıları da uğurlu nəticəyə
nail olublar. Naxçıvan Kik-
boksinq Federasiyasının ye-
niyetmələrdən və gənclərdən

ibarət yığma komandasının baş
məşqçisi Etibar Qəribovun rəh-
bərliyi ilə millimizin heyətinə
qoşulan altı idmançıdan üçü mü-
kafatçılar sırasına düşüb. 
    Onlardan İnci Allahverdiyeva

sanda versiyası üzrə fərdi qay-
dada bürünc, Aysu Həşimova
ilə birgə isə eyni versiyanın ko-
manda yarışında qızıl medal qa-
zanıb. Cəsur Kətənli isə bu ver-
siyada bürünc mükafatçı olub. 
    Qeyd edək ki, milli koman-
damız çempionatı 4 qızıl, 2 gü-
müş və 7 bürünc medalla ta-
mamlayıb.

Naxçıvan Muxtar Respublikası
Gənclər və İdman Nazirliyinin

mətbuat xidməti

İdmançılarımız qardaş ölkədən uğurla geri dönüb

     Qarşımdakı bu kitab alimlər diyarının elm dəryasında bir Günəştək parlayan yüzlərlə,
minlərlə ziyalımızdan birinin, muxtar respublika, eləcə də ölkə ictimaiyyətinin yaxşı tanıdığı
qayğıkeş müəllim ömründən, əsl ziyalı-alim məqamından, professor Elbəyi Maqsudovun
həyatından bəhs edir. Elbəyi müəllimi mən şəxsən tanımamışam, ali təhsil aldığım illərdə dərs
də deməyib, lakin haqqında yazılan xatirələri, barəsində söylənən xoş sözləri oxuduqca, mənə
elə gəlir ki, onu, əlimə qələm alıb ilk məqalə yazdığım illərdən, tələbə adını qazandığım o xoş
günlərdən tanımışam. 63 il ömür yaşamasına baxmayaraq, bir çoxlarının xatirəsində munis
hisslər, xoş duyğularla qalan Elbəyi Maqsudov həyatının böyük bir hissəsini elmə həsr edib. O
bu gün aramızda olmasa da, geridə qoyduğu təmiz, pak ad-san, nümunəvi ustad-müəllim, ziya-
lı-alim ömrünün bütün çalarlarını əks etdirir bizlərə. Onun barəsində yazılan “Professor
Elbəyi Maqsudov xatirələrdə” kitabında olduğu kimi...

      Əlavə (təkrar)  ali təhsil almaq istəyən şəxslər aşa-
ğıdakı sənədləri təqdim etməlidirlər:
      - rektorun  adına ərizə;
      - ali  təhsil  haqqında sənədin (diplomun)  və
qiymət kitabçasından çıxarışın (diploma əlavə) nota-
riusda  təsdiq  olunmuş  surətləri;
      - 3x4 santimetr  ölçüdə 6 ədəd  fotoşəkil;  
      - sağlamlıq  haqqında  arayış; 
      - əmək  kitabçasından çıxarış;
      -şəxsiyyət  vəsiqəsinin surəti;
      - şəxsiyyət  vəsiqəsi və  diplom  şəxsən  təqdim
olunur.  
      Xarici ali təhsil müəssisələrinin məzunları aldıqları
ixtisasların Azərbaycan Respublikası ərazisində tanınması
və ekvivalentliyi barədə Azərbaycan Respublikasının
Elm və Təhsil Nazirliyi tərəfindən verilmiş şəhadətnamə
təqdim etməlidirlər.
      Sənədlər 2023-cü il sentyabr ayının 5-dək hər gün
(istirahət günlərindən başqa) saat 1000-dan 1600-dək
Naxçıvan Dövlət Universitetində qəbul edilir. ( Əsas
bina 1-ci mərtəbə, Sənəd qəbulu komissiyası).

      Əlavə (təkrar)  ali təhsil almaq üçün universitetə
sənəd vermiş şəxslərlə müəyyən edilmiş qaydada mü-
sahibə aparılır. Müsahibədən uğurla keçənlər müqavilə
yolu ilə müvafiq əlavə (təkrar)  ali təhsil ixtisası üzrə
tələbələr sırasına qəbul edilirlər. Təhsil haqqı müqavilə
əsasında müvafiq ixtisaslar üzrə uyğun qaydada ödə-
nilir.
      Əlavə (təkrar)  ali təhsil ixtisaslarına sənəd qəbulu
31 avqust 2023-cü il saat 1800-dək portal.edu.az plat-
forması üzərindən aparılacaqdır.

qızına məxsus JN-511A nömrəli “Torpağın mülkiyyətə verilməsinə
dair şəhadətnamə” itdiyindən etibarsız sayılır. 

***
Ordubad şəhərində yaşamış Miratayev Mirabdulla Mirəhməd

oğlunun adına olan 695 inventar nömrəli texniki pasport itdiyindən
etibarsız sayılır.

Azərbaycan Respublikasının Elm və Təhsil Nazirliyi
Naxçıvan Dövlət Universiteti əlavə (təkrar) ali təhsilin qaydalarına uyğun olaraq 

2023-2024-cü tədris ili üçün aşağıdakı ixtisaslar üzrə əlavə (təkrar) ali təhsil almaq
üçün qiyabi şöbəyə tələbə qəbulu elan edir

    Zərifə Əliyeva adına Naxçı-
van Şəhər Poliklinikasında İcbari
Tibbi Sığorta üzrə Dövlət Agen-
tliyi və Səhiyyə Nazirliyinin
birgə təşkilatçılığı ilə hesabat-
lılığın formalaşması və elek-
tronlaşmanın tam təmin olun-
ması ilə bağlı  tədbir keçirilmişdir. Tədbirdə
Naxçıvan Muxtar Respublikası İcbari Tibbi
Sığorta üzrə Dövlət Agentliyinin İdarə Heyəti
sədrinin müavini Vüsal Məmmədov, Səhiyyə
Nazirliyinin aparat rəhbəri Vüsal Məmmədov
və Zərifə Əliyeva adına Naxçıvan Şəhər Po-
liklinikasının baş həkimi Ləman İbrahimova
çıxış etmiş, tədbirin keçirilməsinin məqsəd
və əhəmiyyətindən danışmışlar. Xüsusilə qeyd
olunmuşdur ki, icbari tibbi sığortanın başlıca
funksiyası və əsas məqsədi tibb müəssisələrinin
düzgün hesabatlılığı və şəffaf maliyyə mexa-

nizminin yaradılmasından iba-
rətdir.

İcbari Tibbi Sığorta üzrə
Dövlət Agentliyinin Səhiyyə
və tibbi statistika şöbəsinin mü-
diri Aysel Mikayılova və həmin
şöbənin ekspertiza sektorunun

baş məsləhətçi-iqtisadi eksperti Qadir Rəfiyev
poliklinika tərəfindən 2023-cü ilin birinci yarım
ili ərzində göndərilən hesabatlarda Agentlik tə-
rəfindən sığorta ödənişindən imtina və ya sığorta
ödənişinin qismən verilməsinin səbəblərini, tələb
olunan maliyyə vəsaitlərinin buna görə azaldılaraq
tibb müəssisəsinə ödənildiyini tibb işçilərinin
nəzərinə çatdırmışdır. 
    Tədbir diskussiya ətrafında davam etdiril-
mişdir. 

Naxçıvan Muxtar Respublikası
Səhiyyə Nazirliyinin mətbuat xidməti

Hesabatlılığın formalaşması və elektronlaşmanın tam 
təmin olunması ilə bağlı tədbirlər davam etdirilir


